
Siunnersuut uunga: Inissiani attartortittakkani ineqarnermut tapiissutit pillugit 
Inatsisartut inatsisaat nr. xx, xx.xx 2014-imeersoq 
 
 

Kapitali 1 
Aalajangersakkat nalinginnaasut 

   
  § 1.  Inatsisartut inatsisaat manna malillugu ineqarnermut tapiissutit tunniunneqassapput 
inoqutigiinnut inissiani attartortakkani, Inissianik attartortitsisarneq pillugu Inatsisartut 
peqqussutaanni  pineqartuni najugaqartunut. 

 
  § 2.  Inoqutigiittut isigineqarput inersimasut meeqqallu tamarmik inissiami 
aalajangersimasumik najugallit. 
  Imm. 2.  Ineqarnermut tapiissutit tunniunneqassapput inoqutigiit akileraaruteqaataasussanik 
isertitaat inigisamilu meeqqat aalajangersimasumik najugallit amerlassusaat aamma inissiap 
pisatsersugaanera tunngavigalugit. 

 
  § 3.  Init najugarineqartut amerlassusaat, najugaqartunut naleqqiullugu ataaseq sinnerlugu 
amerlaneruppata, ineqarnermut tapiissutit tunniunneqarsinnaanngillat. 
  Imm. 2.  Pissutsit immikkut ittut pissutissaqartippassuk imm. 1-imi aalajangersakkat 
kommunimit sanioqqunneqarsinnaapput. 

 
  § 4.  Ineqarnermut tapiissutit taamaallaat tunniunneqarsinnaapput ineqarnermut akiliummut.  
  Imm. 2.  Atuinermut atuinermullu akitsuutinut ineqarnermut tapiissutit 
tunniunneqarsinnaanngillat. 
  Imm. 3.  Inissiani attartortittakkani ineqarnermut akiliutip suussusia Inissianik 
attartortitsisarneq pillugu Inatsisartut peqqussutaanni nassuiarneqarpoq. 

 
  § 5.  Ineqarnermut tapiissutit tunniunneqassapput, inoqutigiit tamarmiullutik, ukiup siuliani 
inaarutaasumik akileraarusiiffiusumi qanininnermi akileraaruteqaataasussamik isertitaat 
tunngavigalugit. 
  Imm. 2.  Imm. 1 naapertorlugu piffissap naatsorsuiffiusup kingorna inoqutigiit isertitaat 
annertuumik allannguuteqarsimappata imaluunniit nuunneq assigisaaluunniit pissutigalugu 
isertitanik paasissutissat pigineqanngippata, inoqutigiit ukiumi ineqarnermut 
tapiissuteqarfiusumi ukiumoortumik isertitassaattut akileraaruteqaataasussatut ilimagisaasut 
tunngavigalugit ineqarnermut tapiissutit naatsorsorneqassapput. 

 
  § 6.  Ineqarnermut tapiissutit tunniunneqassapput, inoqutigiit tamarmiullutik ukiumoortumik 
isertitaasa § 5-imi malittarisassat naapertorlugit naatsorsorneqartut, ineqarnermut 
tapiissutisisinnaanermut killissaliussaq ataassimappassuk.  



 
 

  Imm. 2.  Inoqutigiit killissarititaasut ataallugit akileraaruteqaataasussanik isertitallit, 
ineqarnermut akiliutip ilaa procentinngorlugu naatsorsugaq, namminneerlutik akilertassavaat. 
  Imm. 3.  Imm. 1 naapertorlugu nammineerluni akiliutissap naatsorsornerani meeqqat 
angerlarsimaffimminni najugaqartut amerlassusaat ilanngunneqartassaaq. 
  Imm. 4.  Meeqqat angerlarsimaffimmi najugaqartut amerlassusaannik allannguutit, 
kommunimut nalunaarutigineqarnerisa kingorna qaammatip tulliup aallaqqaataaniit 
naatsorsuunneqartassapput.  
  Imm. 5.  Meeqqat angerlarsimaffimmi najugaqartut ilaatinneqartassapput, qaammatip 18-inik 
ukioqalerfimmik naanerata tungaanut. 
  Imm. 6.  Ineqarnermut ukiumoortumik tapiissutit annertunerpaaffissaannik 
aalajangiiniarnermi inissiap pisatsersugaanera ilanngunneqartassaaq. 
  Imm. 7.  Naalakkersuisut aningaasanut killissat, nammineerluni akiligassat aamma 
ineqarnermut tapiissutit ukiumut minnerpaaffissaat annerpaaffissaallu pillugit 
malittarisassanik aalajangersaassapput. 

 

Kapitali 2 
Ineqarnermut tapiissutinik qinnuteqarneq 

 
  § 7. Ineqarnermut tapiissutinik qinnuteqaatit kommunimut ingerlatinneqassapput. 
  Imm. 2.  Qinnuteqartoq pisussaavoq paasissutissanik suugaluartunik ineqanermut tapiissutit 
naatsorsornissaannut pingaaruteqartunik saqqummiinissaminut, taakkununnga ilaapput 
inoqutigiit amerlassusii, katitigaaneri, isertitanut kiisalu inissiap pisatsersugaaneranut 
tunngasut, tak. § 2, imm. 2. 

 
  § 8.  Ineqarnermut tapiissutit qinnuteqaatip tunniunneqarnerata kingorna qaammatip 
aallaqqaataaniit atuutilersumik tunniunneqassapput. 
  Imm. 2. Inissiamut allamut nuunnermi ineqarnermut tapiissutit nutaamik 
qinnuteqaatigineqassapput. 

 
  § 9.  Inissiani attartortittakkani ineqarnermut tapiissutit ukiup naatsorsuuseriffiusup 
naanerani ineqarnermullu akiliutip allanngornerani iluarsiivigineqartassapput.  
  Imm. 2.  Inissiaq attartortitaq ineqarnermut immikkoortortaqarfimmut ilaappat, ineqarnermut 
tapiissutit ukiuata ineqarnermut immikkoortortaqarfiit ataasiakkaat ukiuat 
naatsorsuuseriffiusoq malissavaat.  
  Imm. 3.  Inissiaq attartortittagaq ineqarnermut immikkoortortaqarfimmut ilaanngippat, ukiup 
ineqarnermut tapiissuteqarfiusup qaammatisiutit ukiuat malissavaa. 
  Imm. 4.  Ineqarnermut tapiissutinik pisartut pisussaaffigaat, allannguutit suulluunniit 
ineqarnermut tapiissutit naatsorsornissaannut pingaaruteqartut pillugit kommunimut 
ilisimatitsinissaq, tamatumunnga ilanngullugit inoqutigiit angissusaannut, katitigaanerannut, 
isertitanut inissiallu pisatsersugaaneranut tunngasut, tak. § 7, imm. 2. 



 
 

  Imm. 5.  Ineqarnermut tapiissutisiaqartup paasissutissat imm. 4-mi eqqaaneqartut 
nassiutinngippagit, kommunip missiliussilluni naliliinermigut paasissutissat pisariaqartut  
aalajangiussinnaavai. 

 
  § 10.  Ineqarnermut tapiissutit ukiuata ingerlanerani inoqutigiit isertitaat annertuumik 
ataavartumillu appariaateqarsimappata qinnuteqarnikkut ukiumut isertitassatut 
akileraaruteqaataasussatut naatsorsuutigineqartut tunngavigalugit ineqanermut tapiissutit 
naatsorsoqqinneqassapput.  
 

Kapitali 3 
Ingerlatsineq 

 
  § 11.  Ineqarnermut tapiissutit pillugit kommuni aalajangiissaaq. 
  Imm. 2. Inissiani attartortittakkani ineqarnermut tapiissutit aningaasartassaat ukiumoortumik 
naatsorsorneqartassapput, taakkulu 1/12-ii attartortup ineqanermut akiliutaanit 
qaammatikkuutaartumik sioqqutsisumik ilanngaatigineqartassapput, taamaalilluni 
ineqarnermut tapiissutit ineqarnermullu akiliutip nikingassutaat taamaallaat attartortumit 
akileqquneqartassalluni. Ineqarnermut tapiissutit attartortitsisumut toqqaannartumik 
akilerneqassapput.  

 

Kapitali 4 
Utertitsilluni akiliuteqarneq 

 
  § 12.  Ineqarnermut tapiissutit utertinneqarnissaat pillugu kommuni aalajangiissaaq, § 7, 
imm. 2-mi aamma § 9, imm. 4-mi piumasarineqartut malillugit 
paasissutissiisoqarsimatinnagu, imaluunniit inuk allatigut ineqarnermut tapiissutinik 
annertuallaanik tunineqarsimappat, tigusisullu ilisimasimappagu imaluunniit 
ilisimasariaqaraluarpagu ineqarnermut tapiissutit annertuallaat tunniunneqartut. 
  Imm. 2. Utertitsilluni akiliuteqarnissaq kommunip aalajangiuppagu Kalaallit Nunaanni 
eqqartuussisarnermik inatsimmi maleruagassat malillugit aningaasat akilersinniarneqassapput. 

 

Kapitali 5 
Aningaasalersuineq 

 
  § 13.  Inatsit manna naapertorlugu ineqarnermut tapiissutinut aningaasartuutit 40%-ii 
kommunimit 60%-iilu Nunatta Karsianit akilerneqassapput. 
  Imm. 2.  Naalakkersuisut naatsorsuutinik saqqummiisarneq kukkunersiuinerlu pillugit 
malittarisassanik aalajangersaassapput. 

 

Kapitali 6 
Naammagittaalliuteqarsinnaaneq 

 



 
 

  § 14.  Inatsimmi matumani malittarisassat naapertorlugit aalajangiinerit 
Isumaginnittoqarfiup aqunneqarnera aaqqissuussaaneralu pillugit inatsisartut peqqussutaanni, 
nr. 11-mi, 12. november 2001-imeersumi maleruagassat naapertorlugit Isumaginninnermi 
Naammagittaalliuuteqartarfimmut naammagittaalliutigineqarsinnaapput. 

 

Kapiteli 7 
Atortuulersitsineq ikaarsaariarnermilu aalajangersakkat 

 
  § 15.  Inatsit atuutilissaaq 1. januar 2015.  
  Imm. 2.  Ineqarnermut tapiissutit inatsisip atuuttuulernera sioqqullugu naatsorsorneqartut 
inatsisip atuuttuulerneranik sunnerneqassanngillat.  
  Imm. 3.  Ilutigisaanik atorunnaarsinneqarput Inissiani attartortittakkani ineqarnermut 
tapiissutit pillugit Inatsisartut peqqussutaat nr. 3, 31. maj 2001-imeersoq, Inissiani 
attartortittakkani ineqarnermut tapiissutit pillugit Inatsisartut peqqussutaata 
allanngortinneqarneranik Inatsisartut peqqussutaat nr. 13, 12. november 2001-imeersoq, 
Inissiani attartortittakkani ineqarnermut tapiissutit pillugit inatsisartut peqqussutaata 
allanngortinneqarnera pillugu Inatsisartut peqqussutaat nr. 13, 14. november 2004-meersoq 
aamma Inissiani attartortittakkani ineqarnermut akiliummut tapiissutit pillugit Inatsisartut 
peqqussutaata allanngortinnissaat pillugu Inatsisartut peqqussutaat nr. 6, 7. maj 2007-
imeersoq. 

 
 
Namminersorlutik Oqartussat, ulloq xx.xxx 2014 
 
 
Aleqa Hammond 

Inatsisissatut siunnersuummut oqaaseqaatit 
 


Siunnersuummut nalinginnaasumik oqaaseqaatit 
 


1. Aallaqqaasiut  
Inissiani attartortittakkani ineqarnermut tapiissutit pillugit inissiani namminerisamik attartortitani 
attartortunut tapiissuteqarnissaq periarfissaqalerpoq.  
 
Inatsisartut inatsisaata siunertaraa, inissiap pisatsersugaanera tunngavigalugu ineqarnermut 
tapiissutit annertunerpaaffissaasa allanngorartinneqarsinnaanissaanut periarfissiinissaq, tamannami 
inatsisit maannamut atuuttut tunngavigalugit periarfissaasimanngilaq.  
 


2. Siunnersuummi pingaarnerit 
Inatsisinut maanna atuuttunut naleqqiullugu, siunnersuummi makku immikkut ersersinneqassapput: 
 


 Ineqarnermut tapiissutit tunniunneqarnissaannut piumasaqaatit ilaneqarput oqaatsit 
”inissiap pisatsersugaanera” ilanngunneqarmata. Inissiap pisatsersugaanera matuma 
kingorna ineqarnermut tapiissutit naatsorsornissaannut inoqutigiit akileraarutaasussamik 
isertitaat aamma meeqqat inissiami aalajangersimasumik najugallit amerlassusaat pillugit 
maannamut piumasaqaataasut assigalugit piumasaqaatinut ilaalerpoq. 


 ”Inissiap pisatsersugaanera” pillugu piumasaqaat aqqutigalugu ilimagisaavoq, 
aaqqissuussinerup nutaap attartortitsisartut ineqarnermut akiliutaasartunik 
appartitsinissaannut kaammattussagai imaluunniit attartortitap pisatsersornera 
aaqqissugaaneralu pitsanngorsassagaat. Tamanna isigineqarpoq tassaasoq, ininik 
attartortitsisartut maanna aaqqissuussineq naapertorlugu attartortitaq ininut ataasiakkaanut 
agguataarlugu imaluunniit init ataasiakkaarlugit attartortinnerisigut 
iluanaaruteqarsinnaanerannut illuatungiliineq.  


 ”Inissiap pisatsersugaanera” pillugu piumasaqaat ilanngunneqarpoq, ineqarnermut 
tapiissuteqartitsilluni aaqqissuussinerup atornerlunneqannginnissaanut piumasaqaatitut.   


 
3. Pisortanut aningaasaqarnikkut ingerlatsinikkullu kingunerisassai 
 
3.1. Pisortanut aningaasaqarnikkut kingunerisassai 
Siunnersuutip piviusunngortinnerata nassatarissavaa, qaammatit 12-t maanna aalajangersakkap 
atorunnaarsikkiartuaarneqarfigisaasa ingerlaneranni, pisortat aningaasartuutaasa ikileriarnissaat 
ilimagineqarmat.  
 
Paasissutissat tamakkiisuunngillat, taamaammallu sipaarutaasussat eqqoqqissaartumik 
oqaatigineqarsinnaanatik. Aningaasaqarnikkut kingunerisassatut naatsorsuinerit takutippaat 







aaqqissuussineq nutaaq tamakkiisumik piviusunngortinneqarpat kr. 315.000 aamma kr. 2.300.000 
akornanni sipaarutaassasut.  
 


3.2. Pisortanut ingerlatsinikkut kingunerisassai 
Ilimagineqarpoq ineqanermut tapisinissamut piumasaqataasut erseqqissarnerisa, pisortat 
ingerlatsineranni pisariillisaaneq kingunerissagaat. 


 
4. Inuutissarsiutinik ingerlatsisunut aningaasaqarnikkut ingerlatsinikkullu kingunerisassai 
 
4.1. Inuutissarsiutinik ingerlatsisunut aningaasaqarnikkut kingunerisassai 
Innuttaasut inatsisitigullu ataatsimoorfiit, inissianik attartortunut, ineqarnermut 
tapisiaqarsinnaatitaasunut, inuutissarsiutigalugu attartortitsisartut, attartortitsinerni malittarisassanut 
nutaanut ilaasuni isertitakinnerunissartik naatsorsuutigisariaqarpaat. 


 
4.2. Inuutissarsiutinik ingerlatsisunut ingerlatsinikkut kingunerisassai 
Siunnersuutip inuutissarsiutinik ingerlatsisunut ingerlatsinikkut kinguneqarnissaa 
ilimagineqanngilaq. 
 


5. Avatangiisinut, pinngortitamut peqqissutsimullu kingunerisassai 
Siunnersuutip avatangiisinut, pinngortitamut peqqissutsimullu kinguneqarnissaa 
ilimagineqanngilaq. 
  


6. Innuttaasunut kingunerisassai 
Siunnersuutip imarivaa ineqarnermut tapiissutit qaffasinnerpaaffissaat appartinneqassasut, inissiaq 
namminerisaminik igaffeqarlunilu uffarfeqanngippat.  
Inissiaq namminerisaminik igaffeqarlunilu uffarfeqanngippat siunissami ineqarnermut tapi ukiumut 
annerpaamik tassaassaaq kr. 18.000, maanna aaqqissuussineq naapertorlugu ukiumut annerpaamik 
tassaasinnaalluni kr. 60.000.  
 


7. Kingunerisassai pingaarutillit allat 
Siunnersuut allanik annertuunik kinguneqartussatut isigineqanngilaq. 
 


8. Pisortanik, kattuffinnik il.il. tusarniaaneq. 
Inatsisissatut siunnersuut tusarniaassutigineqalerpoq 3. juli 2014-miit, akissutissallu 21. juli 2014 
tiguneqarsimanissaat piumasaqaatigineqarlutik.  
 
Siunnersuut ukununnga tusarniaassutigineqarpoq: 
Naalakkersuisut Siulittaasuata Naalakkersuisoqarfia 
Peqqissutsimut Attaveqarnermullu Naalakkersuisoqarfik 
Aningaasaqarnermut Nunamullu Namminermut Naalakkersuisoqarfik 







Inuussutissarsiornermut Aatsitassanullu Naalakkersuisoqarfik 
Aalisarnermut, Piniarnermut Nunalerinermullu Naalakkersuisoqarfik 
Ilinniartitaanermut, Ilageeqarnermut, Kultureqarnermut Naligiissitaanermullu Naalakkersuisoqarfik 
Avatangiisinut Pinngortitamullu Naalakkersuisoqarfik 
Ineqarnermut Naalakkersuisoqarfik 
INI a/s 
Iserit a/s 
Isumaginninnermi Maalaaruteqartarfik 
Kommunini Kukkunersiuisut 
KANUKOKA 
Kattuffik Utoqqaat Nipaat   
 
Makku tusarniaanermut akissuteqarput: 
KANUKOKA, INI A/S, Aningaasaqarnermut Nunamullu Namminermut Naalakkersuisoqarfik, 
Peqqissutsimut Attaveqarnermullu Naalakkersuisoqarfik, Ilinniartitaanermut, Ilageeqarnermut, 
Kulturimut Naligiissitaanermullu Naalakkersuisoqarfik aammalu Ineqarnermut 
Naalakkersuisoqarfik. 
 
Inatsisissatut siunnersuummut ukua immikkut oqaaseqaateqanngillat: 
Peqqissutsimut Attaveqarnermullu Naalakkersuisoqarfik aamma Ilinniartitaanermut, 
Ilageeqarnermut, Kulturimut Naligiissitaanermullu Naalakkersuisoqarfik 
 
Ukua inatsisissatut siunnersuummut oqaaseqaateqarput: 


KANUKOKA: 
Kommunit sinnerlugit KANUKOKA-p oqaaseqaatigivaa, inatsisissaq pillugu tusarniaanermut 
tunngatillugu akissuteqarniaratik, tamatumunngalu pissutaasoq tutsuiginartumik 
akissuteqarnissamut periarfissaqannginneq. KANUKOKA-p siunnersuutip inatsisartuni 
suliarineqarnissaanut tunngatillugu inatsisartuni ilaasortat ilisimatinneqassasut, kommunit 
inatsisissatut siunnersuummut oqaaseqaateqarsimanngitsut, tamatumunngalu pissutaasoq 
Namminersornerusut kommunillu akunnerminni isumaqatigiissutigisimasaat, tassalu juulip 
qaammataa tusarniaavittut atorneqartassanngitsoq unioqqutillugu tusarniaasoqarsimammat. 
 


 KANUKOKA-p tusarniaanermi akissutaa tusaatissatut tiguneqarpoq. 
 
 
 
INI a/s: 
INI-p oqariartuutigivaa, suliffissaaleqisoqartillugu kissaatiginartissinnaallugu, inissiani attartortut 
piffissami aalajangersimasumi immikkut aaqqiivigineqartarnissaat, taamaasiornikkut inigisartik 
qimannagu pigiinnarsinnaaniassammassuk. 







 
Tamatuma saniatigut INI-p oqariartuutigivaa arlaatigut immikkut aaqqiisoqarnissaanut inatsisini 
allaqqasoqareersimassappat, periarfissaq kommunini aqutsisunut erseqqissaassutigineqaqqullugu. 
 


Tusarniaanermi akissuteqaatit tusaatissatut tiguneqarput, tassami § 5-imi, imm. 2 periarfissiivoq, 
inoqutigiit isertitaat annertuumik allannguuteqarsimappata. INI a/s-ip tusarniaanermi akissutaa 
ilanngunneqassaaq, naalakkersuisoqarfik ineqarnermut tapiissutinut inatsimmut ilitsersuummik 
sanappat, taamaasilluni periarfissiinermut periarfissat pillugit itinerusumik 
nassuiaasoqarsinnaassaaq.  
 
Illoqarfiit anginerit, soorlu Nuuk eqqarsaatigalugu, taakkunani initaarniarlutik utaqqisut 
amerlasoorujussuusartut INI-mit oqariartuutigineqarpoq. Tamatumani immaqa inissianut 
attartortittakkanut tapiissutaasartut sipaarniarfigineqarsinnaassagaluartut inissiamik attartortoq 
piumasaqarfigineqarsinnaassagaluarpat ukiup ataatsip iluani isumaginninnerup ataani inissiamut 
allamut nuutsinneqarsinnaasassasoq imaluunniit pineqartoq inissiamut allamut 
paarlaaseqatigiissinneqarsinnaassasoq tamatumani paarlaaseqatigisassai inissiamut anginermut 
nuussinnaanissartik kissaatigisarisimappassuk. 
 


Oqariartuutigineqartoq tusaatissatut tiguneqanngilaq, siunnersuummi taamatut ittoq inissianik 
attartornermut tapiissutaasartunut tunngassuteqanngimmat, tamatumanimi inissiat assigiinngitsut 
akornanni nuutitsisinnaanissaq pineqanngimmat.  
 
 


Aningaasaqarnermut Nunamullu Namminermut Naalakkersuisoqarfik: 
Aningaasaqarnermut Nunamullu Namminermut Naalakkersuisoqarfiup apeqquserpaa ilumut 
naapertuuttuliornerussanersoq tapiissutit qaffasinnerpaaffissaanut tunngatillugu marloqiusamik 
aaqqissuussaqassappat. Imatut paasillugu – inissiaq namminerisaminik iggaveqarlunilu 
uffarfeqarsimappat, taavalu inissiaq alla tamakkuninnga peqarani. Inissianut attartortittakkanut 
tapiissutaasartut nutaamik aaqqissuussiffiginiarneqarnerannut patsisaasut ilagivaat 
pisariillisaasoqarnissaa. Marloqiusamik aaqqiissuteqarnikkut suliniuteqarnerup 
ajornarsaaserneqarnissaa aarleqqutiginerarlugu. 
 
ANNN-ip siunnersuutigisimavaa inissianut attartortittakkanut tapiissutaasartut taamaallaat 
inissianut namminerisaminnik iggavilinnut tapiissutigineqartassasut. Nunaqarfinni inissiat ilaat 
namminerisaminnik uffarfeqarlutillu perusuersartarfeqartanngillat, taamaattumillu periarfissatut 
marluusunut tikkuussinerit ilumut tamanut atuutsinneqarsinnaanissaat apeqquserneqarluni. ANNN-
ip tusarniaanermut tunngatillugu akissutaani ilanngunneqartumi siunnersuutigineqarpoq, 
taamaallaat inissianut namminerisaminnik iggavilinnut tapiissuteqartarnissaq 
piumasaqaatigissallugu naammattoq. 
 







Tamatuma saniatigut ANNN-imit siunnersuutigineqarpoq, inatsisissaq paragrafimik nutaamik 
ilaneqartariaqartoq, tamatumanilu ilinniagaqartunut sammititsilluni ilinniartut inissiaanik 
imaluunniit namminersortut ineeraataanut attartortunut sammititsilluni 
aalajangersagaliortoqassasoq. 
 


Aaqqissuusseqqinnermi kisaataasoq malillugu taamaallaat inissianut namminerisaminnik 
iggavilinnut uffarfilinnullu qaffasinnerpaamik aamma inissianut iggaveqanngitsunut 
uffarfeqanngitsunullu annikinnerusumik tapiissuteqartarnissamut periarfissiisoqarnissaa 
eqqarsaatigalugu, taava tamanna ineqarnermut tapiissutinik akiliuteqarnermut ANNN-imit 
siunnersuutigineqartumiit annertunerusumik ajornakusoortitsinavianngilaq, tassami ANNN-imit 
namminerisaminnik iggavilinnut kissaatigineqarpoq, aammalu ilinniartut inissiaanik imaluunniit 
namminersortut ineeraataanut attartortunut sammititsilluni immikkut 
aalajangersagaliortoqarnissaanik kissaateqartoqarnera. Inatsimmut siunnersuutip ujartorneqartut 
pingaartippai, tassami inunnik isumaginnittoqarfik taamaallaat naliliisariaqassaaq, inissiaq 
namminerisaminnik iggaveqarnersoq uffarfeqarlunilu. 
 
 


Ineqarnermut Naalakkersuisoqarfik: 
Ineqarnermut Naalakkersuisoqarfiup § 1-imut tunngatillugu oqariartuutigivaa, pineqartumut 
tunngatillugu oqaaseqaatigineqartut allanngortinneqarsimasut, aamma § 4, imm. 3-mut 
tunngatillugu taamaasiortoqarsimasoq. Tamatumani inissianik attartortitsisarnermut inatsisit 
inassutigineqarnissaat kissaatigineqarluni. 
 


Oqariartuutigineqartoq tusaatissatut tiguneqarpoq, tassalu oqariartuutigineqartoq 
ersarissaavigineqassasoq aammalu inatsisartut inissianik attartortitsisarnermut peqqussutaanut 
innersuussisoqassasoq. 
 
 


§ 2, imm. 2-mut. 
Oqariartuutigineqartoq ”inissiap pisatsersugaanera” ersarinnerusumik nassuiarneqarsimanngilaq 
imaluunniit siunnersuummi matumani erseqqissaassutigineqarsimanani. Oqariartuut tassa kisiat 
immikkut oqaaseqaatini nassuiarneqarsimavoq, tamatumali saniatigut tusarniaanermut 3. juli 2014-
mut tunngatillugu Ilaqutariinnermut Inatsisinillu Atuutsitsinermut Naalakkersuisoqarfimmit 
nassuiaatigineqarsimalluni. Siunertarineqarsimappat inissianik attartortitsisarnermut tunngatillugu 
inissianut immikkut iggaveqaratillu uffarfeqanngitsunut tapiissutaasartut 
annikillisaaviginiarneqartut, naapertuunnerussaaq atortorissaarutit tamakku piunerat 
ilaannginneralluunniit inissianik attartortitsisarnermut tunngatillugu tapiissuteqarsinnaassagaanni 
ersarissumik piumasaqaatigineqartariaqartut. Piumasaqaatit tamakku ersarissumik 
allanneqarsimanerisigut innuttaasut siumut ilisimareersinnaasassavaat, tamakku 
piumasaqaataasimappata qanorpiaq tapiissutisisarnissamut periarfissaqartoqarnersoq. 







erseqqissaatigineqassaaq Ilaqutariinnermut Inatsisinillu Atuutsitsinermut Naalakkersuisoqarfiup 
oqariartuut ”inissiap pisatsersugaanera” qanorpiaq nassuiarneqarniarnersoq. 
 


Aningaasartaasa minnerpaaffissaat annerpaaffissaallu il.il. pillugit nalunaarummi 
aalajangersakkat atuarneqarsinnaapput. Nalunaarutip atuarneqarnerani ineqarnermut 
tapiissutinik annerpaamik pissarsisinnaanermi suut piumasaqaataanersut innuttaasumit 
atuarneqarsinnaassapput. 
 
 


Qeqqata Kommunia 
Qeqqata Kommuniata oqaatigaa, illuutinit namminersortut pigisaannit inissianik attartortoqartillugu 
ineqarnermut tapiissutinik qinnuteqarnermut immersugassap attartornermut isumaqatigiissummut 
Namminersorlutik Oqartussanit suliarineqartumut ilanngunneqartarnissaa § 4, imm. 2-imi 
oqaaseqaatinut ilanngunneqartariaqartoq. 


 
Oqaaseqaatit tusaatissatut tiguneqanngillat, Qeqqata Kommuniata oqaaseqaatai inatsimmi § 4, 
imm. 2-mut naapertuutinngimmata, aalajangersakkami tassani allassimammat atuinermut 
atuinermilu akitsuutinut aningaasartuutinut ineqarnermut tapiissutinik 
tunniussisoqarsinnaanngitsoq.  
 
 


Kommuneqarfik Sermersooq 
Kommuneqarfik Sermersuup oqaatigaa, aningaasat killiliussassatut siunnersuutigineqartut ukiuni 
tulleriinni arlaqalersuni allanngortinneqarsimanngitsut. Tamanna tunuliaqutararalugu kommunip 
siunnersuutigaa aningaasat nalingisa allanngoriartornerannut atuisunut sunniutai Nunatsinni 
Naatsorsueqqissaartarfiup tamanut saqqummiussai tunngavigalugit aningaasat killiliussat 
naleqqussarneqartassasut.  


 
Oqaaseqaatit tusaatissatut tiguneqanngillat. Aningaasanut killiliussat atuuttut 
allanngortinneqarnissaat Inatsisartut inatsisaanni siunertaanngilaq, akerlianilli ineqarnermut 
tapiissutinik akilerneqartut assigiinngissinnaanissaannut inatsisitigut tunngavissiisoqarniarluni. 
Aningaasat nalingisa allanngoriartornerisa atuisunut sunniutai tunuliaqutaralugit aningaasanut 
killiliussat tulluarsarneqartarnissaannut peqqissaartumik nalilersueqqissaartoqartariaqarpoq, 
tamatuma kinguneranik ineqarnermut tapiissutinut aningaasartuutaanerulersut 
naatsorsorneqartussaassallutik misissorneqartussaassallutillu.  
 
 
 
 
 







Aalajangersakkanut ataasiakkaanut oqaaseqaatit 
 


§ 1-imut  
 
Aalajangersagaq ingerlateqqinneqarpoq oqaatsitigut allannguuteqarluni. Pissusiviusut 
allanngortinnissaat siunertaanngilaq. 
 
Ineqanermut tapiissutit tunniunneqartarput inoqutigiinnut inissiani attartortakkani, Inissianik 
attartortitsisarneq pillugu Inatsisartut peqqussutaanni nr. 2, 12. maj 2005-imeersumi najugaqartunut. 
Inissiap attartortakkap nassuiaataata Inissianik attartortitsisarneq pillugu Inatsisartut peqqussutaanni 
nr. 2, 12. maj 2005-imeersumi malittarisassat kingornalu allannguutigisimasai ilanngullugit 
malippai.  
Taamaattoq ineqarnermut tapit tunniunneqartarnerat pillugu malittarisassaliorneq Inatsisartut 
inatsisaanni matumani § 6, imm. 1-7-imi malittarisassat naapertorlugit pissaaq. 


 
§ 2-mut  


 
Malittarisassanut maanna atuuttunut naleqqiullugu allannguisoqarpoq, imm. 2-mi oqaasertat 
allanngortinneqarmata. 
 
Imm. 1-imut 
Maannatut aalajangersakkami oqaatigineqarpoq, inersimasut meeqqallu inissiami najugaqartut 
tamarmik inoqutigiinnut ilaasut.  
Maannatut piumasarineqarpoq, kikkut inoqutigiinnut ilaanerannik aalajangiiniarnermi inuit aqqisa 
allassimaffianni paasissutissat tunngavigineqassasut. Aammattaaq qinnuteqartup ineqarnermut 
tapiissutinik qinnuteqarnermini inoqutigiit annertussusiat katitigaanerallu nalunaarutigissavaa, tak. 
§ 7, imm. 2. 
 
Inissiaq attartortitsinernut agguaanneqarsimappat, § 6, imm. 7-imi aalajangersakkat naapertorlugit 
nalunaarusiaq aqqutigalugu malittarisassianik piviusunngortitsinngitsumik, inuit aqqisa 
allassimaffianni paasissutissat attartortitsinissamillu isumaqatigiissut pineqartoq aallaavigalugit 
ineqarnermut tapiissutit tunniunneqassapput.  
 
Imm. 2-mut 
Aalajangersakkami ineqarnermut tapiissutit tunniuneqarnissaannut piumasaqaatit allaqqapput. 
Maannatut ineqarnermut tapiissutit tunniunneqartassapput, inoqutigiit tamarmiullutik 
akileraaruteqaataasussamik isertitaat aamma meeqqat 18-it inorlugit ukiullit aalajangersimasumik 
inissiami najugaqartut amerlassusaat tunuliaqutaralugit. 
Tamatuma saniatigut aalajangersakkami piumasaqaat nutaaq inissiap pisatsersugaaneranut 
tunngasoq pineqartullu malitsigisai allaqqapput.  







 
§ 3-mut  


 
Aalajangersakkat maanna atuuttut ingerlateqqinneqarput.  
 
Imm. 1-imut 
Aalajangersakkami allaqqavoq ineqarnermut tapiisoqarsinnaanngitsoq init najugarineqartut 
amerlassusaat najugaqartut amerlassusaat ataaseq sinnerlugu qaangerpatigit.  
Inissiaq najugaqartut amerlaqataannik ikinnernilluunniit initaqarpat ineqanermut 
tapiisoqarsinnaavoq.  
 
Imm. 2-mut 
Init najugarineqartut amerlassusaat najugaqartut amerlassusaat ataaseq sinnerlugu qaangerpatigit 
ineqarnermut tapiisoqarsinnaannginneranik pingaarnertut aalajangersakkap 
sanioqqunneqarnissaanut aalajangersagaq una periarfissiivoq. 
Aalajangersakkap kommuni periarfissippaa imm. 1-imi aalajangersakkanik sanioqqutitsinissamut, 
tamanna pissutsit immikkut ittut pissutissaqartippassuk.  
Pissutsinut immikkut ittunut assersuutitut taaneqarsinnaavoq, inoqutigiit katitigaanerisa 
tassanngaannartumik allanngornerat.   


 
§ 4-mut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersakkami oqaatigineqarpoq ineqarnermut tapiissutit taamaallaat ineqarnermut akiliummut 
tapiissutigineqarsinnaasut.  
 
Imm. 2-mut 
Taamaalilluni atuinermut atuinermullu akitsuutinut ineqarnermut tapiissutit atornissaat 
periarfissaqanngilaq.  
 
Atuinermut aningaasartuutinut ilaapput innaallagissamut, imermut kiassarnermullu aningaasartuutit 
kingusinnerusukkulli aamma aningaasartuutit allat ilanngunneqarsinnaapput, taakkununnga 
akiliuteqartitsisarneq eqqunneqassappat. Illuni nammineq pigineqartuni attartornermut akiliutivik 
atuinermullu akiliutit immikkoortinneqartariaqarput.  
 
Imm. 3-mut 







Aalajangersakkami eqqaaneqarpoq ineqarnermut akiliut Inissianik attartortitsisarneq  pillugu 
inatsisartut peqqussutaa nr. 2,12. maj 2005 kingornalu allannguutai toqqammavigalugit 
nassuiarneqassasoq. 


 
§ 5-imut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersakkami eqqaaneqarpoq naatsorsuinermut tunngavissaq tassaasoq inoqutigiit 
tamarmiullutik ukiup siuliani inaarutaasumik akileraarusiiffiusumi qaninnermi isertitaat.  
 
Naatsorsuinermut tunngavissaq, pisortat tunniuttagaasa amerliartuinnartut 
akileraarutaasussanngortitaasarnerannut naapertuuppoq. Taamaaliornikkut malittarisassat 
isumaginninnermilu tunniuttakkat assigiinngitsut imminnut ataqatigiinnerisa 
paasiuminarnerunissaat anguneqassaaq.  
 
Imm. 2-mut 
Aalajangersakkap siunertaraa qinnuteqartoqareerneratigut, ukiup siuliani inaarutaasumik 
akileraarusiiffiusumi qaninnermi isertitanit allaanerusumik naatsorsuinermi 
tunngaveqartoqarsinnaanera. Tamanna pisinnaavoq isertitat qaffariarneranni appariarnerannilu. 
Inoqutigiit isertitaat appariarpata, attartornerlu ingerlaavartoq pineqarpat, ineqarnermut tapiissutit 
naatsorsornerannut tunngavik, § 10 naapertorlugu iluarsineqarsinnaavoq. 
 
Ukiup ingerlanerani nuuttoqartillugu isertitarilersimasat ukiumoortunngorlugit  
isertitariligassatut naatsorsoqqinneqartassapput.  
 


§ 6-imut  
 


Malittarisassat maannamut atuuttut allanngortinneqarput. 
 
Imm. 1-imut 
Aalajangersakkami oqaatigineqarpoq, ineqarnermut tapiissuteqartoqarsinnaasoq, ukiumoortumik 
akileraaruteqaataasussamik isertitat, § 5-imi malittarisassat naapertorlugit naatsorsuinermi, 
ineqarnermut tapisiaqarsinnaanermut killissarititaasut ataassimappatigit.  
 
Imm. 2-mut 
Inoqutigiit killissarititaasut ataallugit akileraaruteqaataasussanik isertitallit, ineqarnermut akiliutip 
ilaa procentinngorlugu naatsorsugaq, namminneerlutik akilertassavaat. 
 







Imm. 3-mut 
Nammineerluni akiliutissap naatsorsornerani inoqutigiit meeraasa 18-it inorlugit ukiullit 
angerlarsimaffimminni najugaqartut amerlassusaat ilanngunneqartassaaq. 
 
Imm. 4-mut 
Aalajangersakkami oqaatigineqarpoq, meeqqat angerlarsimaffimmi najugaqartut amerlassusaannik 
allannguutit, kommunimut nalunaarutigineqarnerisa kingorna qaammatip tulliup aallaqqaataaniit 
naatsorsuunneqartassasut. 
 
Imm. 5-imut 
Ineqarnermut tapisiat naatsorsorneranni, inoqutigiit meerartaat 18-it inorlugit ukiullit 
naatsorsuutigineqartassapput. Ineqarnermut tapiissutit naatsorsorneranni naatsorsuutigineqarpoq 
inoqutigiinni meeqqat 18-nik ukioqalereernerisa kingorna qaammatip tulliuttup aallaqqaataaniit, 
tapit ingerlaannaq apparneqartassasut.  
 
Inoqutigiit meerartaasa amerlineranni, soorlu inunngortoqartillugu nuuttoqartilluguluunniit, 
ineqarnermut tapit iluarsineqarnissaat pillugu attartortup kommuni saaffigisariaqarpaa.  
 
Imm. 6-imut 
Ineqarnermut tapiissutit annertunerpaaffissaasa aalajangerniarnerani, inissiap pisatsersugaanerata 
ilanngunneqartarnissaanik aalajangersagaq nutaajuvoq.  
 
Imm. 7-imut 
Aalajangersakkap Naalakkersuisut pisinnaatippai, nalunaarusiornikkut aningaasanut killissat, 
nammineq akiligassat aamma ineqarnermut tapiissutit ukiumut minnerpaaffissaat annerpaaffissaallu 
pillugit malittarisassanik aalajangersaanissamut.  
 


§ 7-imut  
 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersakkami aalajangersarneqarpoq, ineqarnermut tapiissutinik qinnuteqaat kommunimut 
ingerlatinneqassasoq.  
 
Imm. 2-mut 
Aalajangersakkami aalajangersarneqarpoq qinnuteqartoq pisussaasoq, paasissutissanik 
suugaluartunik ineqanermut tapiissutit naatsorsornissaannut pingaaruteqartunik 
saqqummiinissaminut, taakkununnga ilaapput inoqutigiit amerlassusii, katitigaaneri isertitanullu 
kiisalu inissiap pisatsersugaaneranut tunngasut.  







 
Ineqarnermut tapiissutinik qinnuteqartoqarnerani qinnuteqartumut malugeqquneqassaaq, 
ineqarnermut tapiissutisinissamut piumasaqaatit pingaarutilimmik allanngorneranni kommunimut 
nalunaarnissaq pisussaaffigineqartoq. 
 
Aammattaaq qinnuteqartumut malugeqquneqassaaq, kommuni, § 12 naapertorlugu, ineqarnermut 
tapiissutit utertinnissaanik piumasaqarnissaminut periarfissaqarmat. 


 
§ 8-mut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersarneqarpoq ineqarnermut tapiissutit qinnuteqaatip tunniunneqarnerata kingorna 
qaammatip aallaqqaataaniit atuutilersumik tunniunneqartassasut.  
 
Qaammatip aallaqqaataa iserterfiunngippat, ineqarnermut tapiissutit qaammatip tulliata 
aallaqqaataaniit tunniunneqartassapput.  
 
Imm. 2-mut 
Inissiamut allamut nuunnermi ineqarnermut tapiissutit nutaamik qinnuteqaatigineqassapput. 


 
§ 9-mut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersakkap nalunaarpaa, inissiani attartortittakkani ineqarnermut tapiissutit ukiup 
naatsorsuuseriffiusup naanerani iluarsiivigineqartassasut. Saniatigut aalajangersakkap qularnaarpaa, 
ineqarnermut tapiissutit ineqarnermut akiliutip allanngornerinut malinnaanissaat.  
 
Imm. 2-mut 
Ineqarnermut tapiissutit ineqarnermut akiliutit allanngorneranni iluarsiivigineqartassapput, ukiup 
ineqarnermut tapiissuteqartitsiviusup naanerinnaani pinani.  
Ilutigisaanik ineqarnermut immikkoortortaqarfiit ataasiakkaat ukiumoortumik naatsorsuutit 
tunniunneqarnissaannut piffissaliussap allanngortinnissaanut periarfissinneqarput.  
 
Imm. 3-mut 
Inissiaq attartortittagaq ineqarnermut immikkoortortaqarfimmut ilaanngippat, ukiup ineqarnermut 
tapiissuteqarfiusup qaammatisiutit ukiuat malissavaa. 







 
Imm. 4-mut 
Siunnersuutip nassataraa ineqarnermut tapiissutinik pisartut pisussaammata, allannguutit 
suulluunniit ineqarnermut tapiissutit naatsorsornissaannut pingaaruteqartut pillugit kommunimut 
ilisimatitsinissaminnut, tamatumunnga ilanngullugit inoqutigiit angissusaannut, katitigaanerannut, 
isertitanut inissiallu pisatsersugaaneranut tunngasut. 
 
Imm. 5-imut 
Ineqarnermut tapiissutisiaqartup paasissutissat pisariaqartut nassiutinngippagit, ingerlatsinikkut 
kingunipilugisinnaavaa, ineqarnermut tapiissutinik qinnuteqaammik kommunip itigartitsinera, 
imaluunniit ineqarnermut tapiissutit ingerlaavartumik tunniunneqartarnerannik unitsitsinera. 
Aalajangersagaq naapertorlugu kommunip toqqarsinnaavaa missiliuilluni naliliineq tunngavigalugu 
paasissutissanik pisariaqartunik aalajangersaanissani, ineqarnermut tapiissutinik qinnuteqartup 
imaluunniit pisartagaqartup paasissutissat pisariaqartut nassiutinngippagit. Paasissutissanik 
taakkunannga nassiussinnginnerup kingunerisimappagu, ineqarnermut tapiissutit annertuallaat 
tunniunneqarnerat, kommunip ineqarnermut tapiissutit utertinneqarnissaat aalajangiussinnaavaa, 
tamatumunnga piumasaqaatit § 12 naapertorlugu eqquutinneqarpata. 
 


§ 10-mut  
 
Aalajangersakkat maanna atuuttut ingerlateqqinneqarput. 
 
Aalajangersakkap ineqarnermut tapiissutip ukiup ingerlanerani allanngortinneqarsinnaanera 
tunngavissippaa, inoqutigiit annertuumik ataavartumillu isertitaasa appariarneranni. Isertitat 
appariarnerannut assersuutigalugu pissutaasinnaapput toqusoqarnera, ilinnialerneq avinnerluunniit.  


 
§ 11-mut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersarneqarpoq kommuni tassaasoq ineqarnermut tapiissutit pillugit aalajangiisartoq.  
Ineqarnermut tapiissutit pillugit aalajangiineq § 2, imm. 2 naapertorlugu paasissutissat ersarissut 
tunngavigalugit pisassaaq.  
 
Imm. 2-mut 
Aalajangersakkami ersippoq inissiani attartortittakkani ineqarnermut tapiissutit aningaasartassaat 
ukiumoortumik naatsorsorneqartassasut, taakkulu 1/12-ii attartortup ineqanermut akiliutaanit 
qaammatikkuutaartumik sioqqutsisumik ilanngaatigineqartassallutik, taamaalilluni ineqarnermut 
tapiissutit ineqarnermullu akiliutip nikingassutaat taamaallaat attartortumit akileqquneqartassalluni.  







 
Naggataatigut aalajangersakkami eqqaaneqarpoq, ineqarnermut tapiissutit attartortitsisumut 
toqqaannartumik akilerneqartassasut.  
 


§ 12-imut 
 
Aalajangersagaq oqaatsitigut allannguuteqarluni ingerlateqqinneqarpoq. Pissusiviusunik 
allannguinissaq siunertarineqanngilaq. 
 
Imm. 1-imut 
Aalajangersakkap oqariartuutigaa, ineqarnermut tapiissutit utertinneqarnissaat pillugu kommuni 
aalajangiissasoq, § 7, imm. 2-mi aamma § 9, imm. 5-imi piumasarineqartut malillugit 
paasissutissiisoqarsimatinnagu, imaluunniit inuk allatigut ineqarnermut tapiissutinik annertuallaanik 
tunineqarsimappat, tigusisullu ilisimasimappagu imaluunniit ilisimasariaqaraluarpagu ineqarnermut 
tapiissutit annertuallaat tunniunneqartut. 
 
Imm. 2-mut 
Aalajangersakkap oqaatigaa, ineqarnermut tapiissutinik tunniunneqarsimasunik utertitsilluni 
akiliuteqarnissamik piumasaqaatit Kalaallit Nunaanni eqqartuussisarnermik inatsisit malillugit 
pisassasoq.  


 
 § 13-imut  


 
Aalajangersakkat maanna atuuttut ingerlateqqinneqarput. 
 
Imm. 1-imut 
Aalajangersakkap aalajangerpaa ineqarnermut tapiissutinut aningaasartuutit 40%-ii kommunimit 
60%-iilu Nunatta Karsianit aningaasartuutigineqassasut.  
 
Imm. 2-mut 
Aalajangersakkap Naalakkersuisut naatsorsuutinik saqqummiisarneq kukkunersuinerlu pillugit 
malittarisassanik aalajangersaanissamut pisinnaatippai. Aalajangersagaq taanna ikkunneqarpoq, 
Nunatta Karsiata ineqarnermut tapiissutit annertunersaat aningaasartuutigisartussaammagit. 
 


§ 14-imut  
 
Aalajangersakkat maanna atuuttut ingerlateqqinneqarput. 
 
Aalajangersakkami oqaatigineqarpoq inatsimmi matumani malittarisassat naapertorlugit 
aalajangiinerit tamarmik Isumaginnittoqarfiup aqunneqarnera aaqqissuussaaneralu pillugit 







inatsisartut peqqussutaanni maleruagassat naapertorlugit Isumaginninnermi 
Naammagittaalliuuteqartarfimmut suliareqqitassanngortinneqarsinnaasut. 
 


§ 15-imut  
 
Malittarisassat maannamut atuuttut allanngortinneqarput.  
 
Imm. 1-imut 
Aalajangersakkami oqaatigineqarpoq inatsit atuutilissasoq 1. januar 2015.  
 
Taamaalilluni 1. januar 2015-ip kingorna ineqarnermut tapiissutinik naatsorsuinerit tamarmik 
inatsisip matuma aalajangersagai naapertorlugit pissapput.  
 
Imm. 2-mut 
Ineqarnermut tapiissutit inatsisip atuuttuulernera sioqqullugu naatsorsorneqartut inatsisip 
atuuttuulerneranik sunnerneqannginnissaannik aalajangersagaq nutaajuvoq. inatsisip atuuttuulernera 
sioqqullugu ineqarnermut tapiissutit naatsorsorneqartut piffissap naatsorsukkap naanissaata 
tungaanut ingerlaannassapput. 
 
Imm. 3-mut 
Aalajangersakkami ersersinneqarpoq Inatsisartut inatsisaata atuutilerneratigut uku 
atorunnaarsinneqassasut: Inissiani attartortittakkani ineqarnermut tapiissutit pillugit Inatsisartut 
peqqussutaat nr. 3, 31. maj 2001-imeersoq, Inissiani attartortittakkani ineqarnermut tapiissutit 
pillugit Inatsisartut peqqussutaata allanngortinneqarneranik Inatsisartut peqqussutaat nr. 13, 12. 
november 2001-imeersoq, Inissiani attartortittakkani ineqarnermut tapiissutit pillugit inatsisartut 
peqqussutaata allanngortinneqarnera pillugu Inatsisartut peqqussutaat nr. 13, 14. november 2004-
meersoq aamma Inissiani attartortittakkani ineqarnermut akiliummut tapiissutit pillugit Inatsisartut 
peqqussutaata allanngortinnissaa pillugu Inatsisartut peqqussutaat nr. 6, 7. maj 2007-imeersoq. 
 
 





